
1.
In hierdie standaarde en vereistes, tensy uit die samehang anders blyk, het 'n woord of uitdrukking waaraan in die Wet 'n betekenis geheg is, 'n ooreenstemmende betekenis en beteken  --

"Arthropoda" enige stadium in die lewensiklus van 'n invertebrate lid van die Diereryk, wat bilateraal simmetries is met 'n gesegmenteerde liggaam, met gelede ledemate wat gepaard is, en 'n chitienagtige eksterne skelet;

"bederf" 'n toestand van verrotting, swamontwikkeling of inwendige insekbesmetting, wat deels of in die geheel die gehalte van die uie nadelig beïnvloed;

"besending" --

(a)
'n hoeveelheid uie van dieselfde klas wat aan dieselfde eienaar behoort, wat op 'n bepaalde tydstip gelewer word onder dekking van dieselfde vragbrief, afleweringsbrief of ontvangsbewys, of gelewer word deur dieselfde voertuig, of

(b)
indien so 'n hoeveelheid ingedeel is in verskillende groottegroepe, kultivars, paletvragte, handelsmerke of tipes verpakking, elke hoeveel​heid van elk van die verskillende groottegroepe, kultivars, paletvragte, handelsmerke of tipes verpakking;

"chemiese residu's" residu's van landboumiddels wat ingevolge die Wet op Misstowwe, Veevoedsel, Landboumiddels en Veemiddels, 1947 (Wet No. 36 van 1947), toe​laatbaar is vir die behandeling van peste en siektes en wat nie die voorgeskrewe maksimum residuperk oorskry nie;

"deursnee" die grootste deursnee van die ui gemeet reghoekig aan 'n lyn wat van die stingelent tot die wortelbasis strek;

"die Wet" die Wet op Landbouprodukstandaarde, 1990 (Wet No. 119 van 1990);

"diknekbol" 'n ui waarvan die nek in verhouding tot die bol daarvan, abnormaal dik is;

"dubbelbol" 'n ui wat, wanneer op uiterlike voorkoms geoordeel word, duidelik uit meer as een bol bestaan;

"geskik" om geskik te wees volgens die mening van die Uitvoerende Beampte en het die woord "geskikte" 'n ooreenstemmende betekenis;
"houer" die onmiddellike houer waarin uie direk verpak word en die buitehouer uitgesluit, skeepshouers waarin paletvragte verskeep word;

"inspekteur" die Uitvoerende Beampte of 'n beampte onder sy beheer, of 'n Gemagtigde of 'n werknemer van 'n Gemagtigde;

"klas" met betrekking tot die gehalte van uie, 'n klas in item 4 bedoel;

"ui" die bol van enige kultivar van die plant Allium cepa, dieselfde betekenis is van toepassing op salotte;  met die uitsondering van groottereeks, kleur, vorm, diknek​bolle en dubbelbolle formasies;
"uie vir verwerking" enige uie soort wat direk bestem is vir die verwerkings​aanleg en wat na verwerking as 'n produk in 'n CN-posisie anders as vars produkte geklassifiseer word;  en
"vreemde stowwe" enige materiaal nie normaalweg in, op of tussen uie teenwoordig nie, uitgesonderd chemiese residu's.

Bestek

2.
Hierdie standaarde en vereistes het betrekking op uie waarvan 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring

3.
(1)
'n Goedkeuring in artikel 4 van die Wet bedoel, kan ten opsigte van 'n besen​ding uie uitgereik word indien  --

(a)
die betrokke besending voldoen aan die gehaltestandaarde in items 4 en 5 uiteengesit;

(b)
die houers waarin die betrokke besending verpak is, voldoen aan die vereistes in items 6 en 7 uiteengesit;

(c)
die betrokke besending verpak is ooreenkomstig die verpakkings-vereistes in items 8, 9, 10 en 11 uiteengesit;

(d)
die betrokke houers gemerk is ooreenkomstig die merkvereistes in items 12, 13 en 14 uiteengesit;

(e)
die monsters vir ondersoek onttrek is ooreenkomstig die vereistes in item 15, 16 en 17 uiteengesit;

(f)
die monsters ondersoek is ooreenkomstig die ondersoekmetodes in item 18, 19, 20 en 21 uiteengesit;

(g)
die betrokke besending voldoen aan die vereistes betreffende che​miese behandeling in item 22 voorgeskryf;

(h)
die betrokke besending in ooreenstemming met die bepalings van die Regulasies Betreffende Beheer oor die Uitvoer van Uie vir ondersoek aangebied is;  en

(i)
'n inspekteur na 'n ondersoek ingevolge vermelde regulasies, bevind het dat die bepalings van hierdie standaarde en vereistes ten opsigte van die betrokke besending nagekom is.


(2)
Die Uitvoerende Beampte kan afwyk van die standaarde en vereistes vasgestel en goedkeuring uitreik ten opsigte van 'n hoeveelheid van 'n produk wat --

(a)
as 'n proefneming of kragtens sodanige ander spesiale omstandig​hede as wat die Uitvoerende Beampte in die betrokke geval goedkeur;  en

(b)
voldoen aan die vereistes vir sodanige produk wat van krag is in die land waarheen dit vir verkoop uitgevoer staan te word.

GEHALTESTANDAARDE
Klasse

4.
Daar is drie klasse uie, naamlik Klas 1, Klas 2 en uie vir verwerking.

Standaarde vir klasse

5.
(1)
'n Besending uie word as Klas 1 geklassifiseer indien dit --

(a)
van goeie gehalte is;

(b)
in vorm en kleur karakteristiek van die kultivar is;

(c)
aan die gehaltestandaarde vir Klas 1 in Tabel 1 van die Aan​hangsel uiteengesit, voldoen;  en

(d)
nie die maksimum toelaatbare afwykings volgens getal vir Klas 1 in Tabel 2 van die Aanhangsel uiteengesit, oorskry nie.


(2)
'n Besending uie word as Klas 2 geklassifiseer indien dit --

(a)
in vorm en kleur karakteristiek van die kultivar is;

(b)
aan die gehaltestandaarde vir Klas 2 in Tabel 1 van die Aanhangsel uiteengesit, voldoen;  en

(3)
Geen besending uie wat as "uie vir verwerking" geklassifiseer is, sal --


(a)
verklaarde plantskadelike organismes van fitosanitêre belang soos deur die Direkteur van die Direktoraat Plantgesondheid/Suid-Afrikaanse Landbouvoedsel en Kwarantyninspeksiedienste bepaal, bevat nie;
(b)
enige organismes wat 'n gevaar vir die mens mag inhou, bevat nie;
(c)
Arthropodabesmetting met inbegrip van organismes wat volgens paragraaf (a) nie as verklaarde plantskadelike organismes beskou word nie, uitgesonderd organismes wat 'n gevaar vir die mens mag inhou, op 3% van die uie of 3 loslopende Arthropoda per paletvrag of gedeelte daarvan in die besending bevat nie:  Met dien verstande dat dit nie 'n maksimum van een Arthropoda per houer oorskry nie;  en

(4)
'n Besending uie wat as Klas 1, Klas 2 of "uie vir verwerking" geklassi​fiseer is, sal geen biologiese  of chemiese kontaminante in hoeveelhede, wat die maksimum perke voorgeskryf in terme van die Wet op Voe​dingsmiddels, Skoon​heidsmiddels en Ont​smettingsmiddels, 1972 (Wet No. 54 van 1972) oorskry, bevat nie:  Met dien ver​stande dat --

(a)
indien die perke van die invoerland laer is as wat inge​volge Wet 54 van 1972 toelaatbaar is, daar aan die invoer​land se maksimum perke voldoen moet word;  en

(b)
die Uitvoerende Beampte toestemming mag verleen dat uie met 'n hoër maksimum kontaminasie uitgevoer word na lande waar hierdie verhoogde kontaminasie toelaatbaar is:  Met dien ver​stande dat die uitvoerder 'n beëdigde verklaring moet aflê waarin verklaar word dat die uie met 'n hoër maksiimum residuperke slegs na 'n land uitgevoer sal word waar hierdie hoër residu​perke toelaatbaar is.

VEREISTES VIR HOUERS

Algemeen

6.
Houers waarin uie verpak is, moet  --

(a)
heel, skoon, geskik en sterk genoeg vir die verpakking en normale hantering van uie wees;

(b)
nie 'n vreemde smaak of reuk of enige stof wat skadelik vir menslike gesondheid kan wees aan die uie oordra nie;

(c)
vry van enige sigbare tekens van swamgroei wees;

(d)
vry van Arthropodabesmetting;

(e)
in die geval van houers wat hergebruik word, van sodanige materiaal wees dat die houer voor hergebruik skoongemaak en ontsmet kan word.

Toemaak van houers

7.
Houers moet op 'n geskikte wyse toegemaak word.
VERPAKKINGSVEREISTES

Algemeen

8.
(1)
Elke houer van 'n tipe in item 6 vermeld moet  --

(a)
tot die volle inhoudsvermoë daarvan vol uie verpak word;

(b)
so stewig moontlik vol uie verpak word sonder om die betrokke houer of uie te beskadig;  en

(c)
behoudens die bepalings van subitem (2) uie van dieselfde klas, groottegroep, kultivar en kleur bevat.


(2)
Houers met 'n netto gewig wat nie drie kilogram oorskry nie, mag 'n mengsel van verskillende uie bevat, met dien verstande dat hulle eenvormig is in kwaliteit, vir elke kleur, en eenvormig in oorsprong, variëteit en grootte.

Groottegroepe

9.
(1)
Uie

(a)
Behoudens die bepalings van subitem (2) moet die verskil in deursnee tussen die kleinste en grootste ui wat in dieselfde houer bestem vir uitvoer, verpak is  --

(i)
hoogstens 5 mm wees indien die deursnee van die kleinste ui 10 mm en meer, maar minder as 20 mm is, behalwe wanneer die deursnee van die kleinste ui in so 'n houer minstens 15 mm maar minder as 25 mm is, in welke geval die verskil in deursnee tot 10 mm kan wees:  Met dien verstande dat die deursnee van die grootste ui nie 25 mm oorskry nie;

(ii)
hoogstens 15 mm wees indien die deursnee van die kleinste ui 20 mm en meer, maar minder as 40 mm is;

(iii)
hoogstens 20 mm wees indien die deursnee van die kleinste ui 40 mm en meer, maar minder as 70 mm is;  en

(iv)
hoogstens 30 mm wees indien die deursnee van die kleinste ui 70 mm en meer is.

(b)
Uie wat ooreenkomstig paragraaf (a) in 'n houer verpak is, kan met 10 persent op 'n massa-per-massa basis (m/m), van die betrokke minimum en maksimum deursnee afwyk:  Met dien verstande dat uie wat aldus afwyk hoogstens 20 persent kleiner as die betrokke minimum deursnee kan wees of hoogstens   20 persent groter as die betrokke maksimum deursnee kan wees.

(c)
Ondanks die bepalings van paragraaf (b) is die minimum deursnee vir Klas 1- en Klas 2-uie 10 mm.


(2)
Salotte

(a)
Salotte word verpak deur die volgende grootte-reeks:

(i)
Minstens 15 mm maar hoogsten 35 mm in deursnee;

(ii)
Minstens 36 mm maar hoogstens 45 mm in deursnee;

(iii)
Minstens 46 mm maar hoogstens 55 mm in deursnee;

(iv)
Minstens 56 mm maar hoogstens 65 mm in deursnee;  en
(v)
Minstens 66 mm maar hoogstens 75 mm in deursnee;

(b)
Salotte wat ooreenkomstig paragraph (a) in 'n houer verpak is, kan met 10 persent op 'n massa-per-massa basis (m/m) van die betrokke minimum en maksimum deursnee afwyk.

Stapeling van houers op palette

10.
Indien houers wat uie bevat gepalettiseer word, moet --

(a)
die palet skoon, onbeskadig en geskik wees en nie enige skadelike stof of stof wat nadelig vir menslike gesondheid is aan die uie oordra nie;

(b)
palette wat uit hout vervaardig is, sonder bas wees;

(c)
die palet vry van enige sigbare tekens van swamgroei wees;

(d)
die palet vry van Arthropodabesmetting wees;

(e)
die houers stewig en haaks met mekaar en met die palet gestapel word;
(f)
slegs houers van dieselfde afmetings in dieselfde laag op die palet gestapel word;  en
(g)
die houers nie onderstebo op 'n palet gestapel word nie.

Vasgording van paletvragte

11.
'n Paletvrag houers moet op 'n geskikte wyse gegord of toegedraai word.

MERKVEREISTES

Besonderhede

12.
(1)
'n Houer waarin uie verpak is óf 'n etiket wat stewig aan so 'n houer vasge​bind of vasgeheg is, óf die strook materiaal bedoel in item 13(1)(a)(ii), moet in duidelike leesbare blokletters en syfers, met 'n vertikale hoogte van minstens 3 mm gemerk wees met die besonderhede soos hieronder uiteengesit in 'n kleur wat met die agtergrond kontrasteer.
(a)
In die geval van houers wat 'n mengsel van verskillende kleur uie bevat, die woord "gemengde uie":  Met dien verstande dat ndien die inhoud nie van buite sigbaar is nie elk van die kleure uie teenwoordig in die verpakking en die minimum aantal stukke van elke betrokke kleure aangedui moet word.

(b)
Die klas, naamlik "Klas 1", "Klas I", "Klas 2", "Klas II", of uie vir verwerking na gelang van die geval.

(c)
Die land van herkoms aangedui as "Produk van Suid-Afrika":  Met dien verstande dat geen afkortings of die uitdrukking "Suid-Afrika" alleenstaande gebruik mag word nie;  en

(d)
Die naam of handelsmerk en fisiese of posadres van die produsent of eienaar of uitvoerder of verpakker van die uie wat in daardie houer gepak is.

(e)
Die produsent se kode of die pakhuiskode wat deur die produsent, uitvoerder of pakhuis, na gelang van die geval, by die Uitvoerende Beampte geregistreer is:  Met dien verstande dat --

(aa)
indien 'n produsent meer as een plaas besit of bedryf moet sodanige plase afsonderlik geregistreer word;

(bb)
sodanige kode voorafgegaan moet word deur die uitdrukking "Produsent:", "Pakhuis:", "Verpakker:", "PUC", "FBO", na gelang van die geval, of enige ander geskikte term met 'n ooreenstemmende betekenis;  en

(2)
Die besonderhede in subitem (1) bedoel, moet óf in Engels en enige van die ander amptelike tale, of in die taal van die invoerland gedruk wees.


(3)
Uie vir uitvoer in los hoeveelheid wat direk gelaai word in enige middel van vervoer, moet met 'n dokument wat met die besonderhede soos in subitem (1) vereis, voltooi wees.

Wyse waarop houers gemerk moet word

13.
(1)
Die besonderhede in item 13(1) bedoel, moet  --

(a)
in die geval van sakkies uie --

(i)
op een of albei kante van 'n etiket gedruk of gestempel wees:  Met dien verstande dat indien die etiket binne in die sakkie geplaas word, die besonderhede slegs op een kant gedruk of gestempel mag word;  of
(ii)
op 'n strook van geskikte materiaal aangedui word wat om die middel van die sakkie vasgeheg is, gedruk of gestempel word; of

(iii)
op die materiaal van die sakkie gedruk of gestempel word op voorwaarde dat sodanige materiaal vir die doel geskik is en die besonderhede duidelik leesbaar is;  en

(2)
Indien die land waarheen 'n hoeveelheid uie uitgevoer word, vereistes met betrekking tot die merk van die houers voorskryf wat verskil van voormelde vereistes, mag die houers van sodanige uie, nieteenstaande die bepalings van hierdie standaarde en vereistes, gemerk word op 'n wyse aldus voorgeskryf en deur die Uitvoerende Beampte goedgekeur.

(3)
Indien die klas- of groottegroepbenaming op enige stadium sou verander, moet die etikette vervang word tensy die nuwe klas- of groottegroepbenaming in duidelike leesbare blokletters van minstens 2 mm groter as die vorige merke dwarsoor die ou klas- en grootte-groepbenaming in 'n kontrasterende kleur met 'n geskikte rubberstempel gestempel word.

(4)
'n Etiket moet --

(a)
heel, skoon en netjies wees;

(b)
van manillapapier of ander geskikte materiaal vervaardig wees;

(c)
op so 'n wyse aan die houer geheg wees dat --

(i)
oorstempeling moontlik is sonder om die houers oop te maak of te beskadig;

(ii)
al die besonderhede op die etiket duidelik sigbaar en leesbaar is;

(d)
indien van 'n vetergaatjie voorsien, stewig met geskikte bindmateriaal deur die vetergaatjie van die etiket aan die toegestikte of toegerygde bo-ent van die houer vasgeheg wees;  en

(e)
indien 'n draadstrop gebruik word, met geskikte bindmateriaal deur die vetergaatjie van die etiket aan die lus van die binddraad van die houer vasgeheg wees:  Met dien verstande dat indien die etikette van 'n langwerpige versterkte vetergaatjie voorsien is, dit oor die draadlus gedruk mag wees.  Die inbind van etikette onder die draadstrop is nie toelaatbaar nie.

(5)
Slegs een etiket moet aan elke houer vasgeheg word.

Verbode besonderhede

14.
Geen woord, illustrasie of ander metode van begripsuitdrukking wat 'n wanvoor​stelling behels of wat regstreeks of by implikasie, 'n misleidende indruk van die inhoud mag skep, mag op 'n houer wat uie bevat of op 'n etiket daaraan geheg, verskyn nie.

MONSTERNEMINGSPROSEDURES

Verkryging van 'n monster van die besending

15.
Minstens twee persent van die houers in 'n besending word op 'n ewekansige wyse vir ondersoekdoeleindes geneem en 'n inspekteur moet tevrede wees dat die houers aldus geneem verteenwoordigend van die betrokke besending is:  Met dien verstande dat in die geval van grootmaatkratte minstens 25 persent of twee houers, wat ook al die grootste is, as monster van die besending geneem word.

Verkryging van 'n inspeksiemonster

16.
'n Inspeksiemonster moet --

(a)
in die geval van uie wat in houers verpak is, uit elke houer wat ingevolge item 13 verkry is, geneem word en moet uit die hele inhoud van die houer bestaan;  en

(b)
in die geval van uie wat in grootmaathouers verpak is, uit elke grootmaatkrat wat ingevolge item 13 verkry is, geneem word en moet uit die hoeveelhede van 50 uie elk, wat uit die middel en twee teenoor​gestelde hoeke van die grootmaatkrat geneem is, bestaan:  Met dien ver​stande dat al drie monster van 50 uie as die inspeksiemonster geneem word.

Afwykende monster
17.
Indien 'n inspekteur tydens die neem van die ewekansige monster of tydens die ondersoek merk dat sommige van die houers wat uit enige gedeelte van die paletvrag, trokvrag of besending afkomstig is, uie bevat wat ooglopend swakker voorkom of verskil van die inhoud van houers wat die res van die paletvrag, trokvrag of besending verteen​woordig, moet die ondersoekresultaat slegs gebaseer word op die houers afkomstig van die afwykende gedeelte van die paletvrag, trokvrag of besending en verdere monsters benodig vir ondersoek moet uit hierdie afwykende gedeelte geneem word.
ONDERSOEKMETODES

Beoordeling van houers, verpakking en voorstellings

18.
'n Inspekteur moet die besending en die monster van die besending visueel beoor​deel ten einde te bepaal of die houers, verpakking en voorstelling aan die voorgeskrewe vereistes voldoen.

Verifiëring van merke
19.
'n Inspekteur moet die houers in die besending en die monster van die besending visueel beoordeel ten einde voldoening aan die voorgeskrewe merkvereistes te verifieer, deur --
(a)
hom of haarself te vergewis dat die houers gemerk is soos voorge​skryf;  en
(b)
die akkuraatheid van die verklarings tydens inspeksie na te gaan.

Verifiëring van biologiese en chemiese kontaminasie

20.
'n Inspekteur sal voldoening aan die vlakke vir biologiese en chemiese konta​minasie verifieer deur slegs sekere besendings volgens 'n risikogebaseerde plan te bemonster en monsters vir ontledig te stuur.

Bepaling van afwykings

21.
(1)
Die mate waartoe uie van die voorgeskrewe gehaltefaktore afwyk, word soos volg bepaal:

(a)
Haal die uie heeltemal uit die verpakking.

(b)
Ondersoek elke eenheid uie in die werkmonster, visueel of indien nodig, deur dit te hanteer of oop te sny of waar van toepassing.

(c)
Bepaal ten opsigte van elkeen van die onderskeie gehaltefaktore die getal eenhede of massa van die uie in daardie werkmon​ster wat van die voorgeskrewe gehaltestandaarde afwyk.

(d)
Druk die  massa ten opsigte van elke gehaltefaktor aldus bepaal, uit as 'n persentasie van die totale massa uie in daardie werk​monster, welke persentasie die mate verteenwoordig waartoe die uie met die betrokke afwyking in sodanige werkmonster voorkom.


(2)
Die mate waartoe uie van die voorgeskrewe verpakkings- en sorte​rings​vereistes in Deel 2 uiteengesit, afwyk, word soos volg bepaal:

(a)
Bepaal die massa van die uie in daardie werkmonster wat van die verpakkings- en sorteringsvereistes afwyk. 

(b)
Druk die massa aldus bepaal uit as 'n persentasie van die totale massa van die uie in daardie werkmonster, welke per​sentasie die mate verteenwoordig waartoe die uie in soda​nige werkmonster van die verpakkings- en sorteringsvereistes afwyk.

CHEMIESE BEHANDELING

Vreemde stowwe
22.
(1)
Behoudens die bepalings van subitems (2) en (3), moet die daaropvolgende besendings van slegs die betrokke uitvoerder waarvan die uie die voorgeskrewe maksi​mum residuperke oorskry het, vir 'n tydperk van hoogstens  vier dae van uitvoer weerhou word, sodat bepaal kan word of die uie aan die voorge​skrewe residuperke voldoen:  Met dien verstande dat indien die besendings van die betrokke uitvoerder weer aan die voorgeskrewe residuperke voldoen, dit nie verder van uitvoer weerhou sal word nie.


(2)
Iemand wat van voorneme is om gedurende 'n bepaalde seisoen uie uit te voer moet, voordat die eerste besending gedurende daardie seisoen vir ondersoek aangebied word, die Uitvoerende Beampte binne 24 uur van 'n sertifikaat voorsien, indien versoek, waarin gesertifiseer word --

(a)
watter chemiese middels op die uieplante tydens die spuit​program gebruik is;

(b)
watter chemiese middels as na-oesbehandeling op die uie gebruik is;  en

(c)
dat die bepalings van subitem (3) nagekom is.


(3)
Chemiese residu's mag nie die voorgeskrewe maksimum residu​perke, oorskry nie:  Met dien verstande dat --

(a)
indien die voorgeskrewe maksimum residuperk van 'n invoerland laer is as wat ingevolge die Wet op Misstowwe, Veevoedsel, Landbou​middels en Veemiddels, 1947 (Wet No. 36 van 1947), toelaatbaar is, daar aan die invoerland se voorgeskrewe maksimum residuperk voldoen moet word;  en

(b)
die Uitvoerende Beampte toestemming mag verleen dat uie met hoër maksimum residuperke na 'n land uitgevoer word waar hierdie hoër residueperk toelaatbaar is:  Met dien verstande dat die uitvoerder 'n beëdigde verklaring moet aflê waarin verklaar word dat die uie met hoër maksimum residuperke slegs na 'n land uitgevoer sal word waar hierdie hoër residuperke toelaatbaar is.

